
                                           Аннотация
        Яшь буынга белем бирү вакытында шәхесне тәрбияләүгә аеруча өстенлек бирелә. Ул, үзе бер милләт вәкиле буларак, үз милләтенең һәм кешелек дөньясының гомум әхлакый һәм милли кыйммәтләрен танырга тиеш. Үз милләттеңнең мәдәни-тарихи кыйммәтләрен  тою һәм белү үз эченә башка халыкларның мәдәни-тарихи казанышларын өйрәнү һәм белүне дә ала.Бу – хәзерге яшәешебездә  милләтара аралашуның төп алшарты булып тора. Җәмгыять үсешенең ни дәрәҗәдә алга  китешен, минемчә, милләтара җепләрнең никадәр нык булуы билгели. Белгәнебезчә, җир шарындагы төрле регионнарында туган конфликтларның төп сәбәбе – милләтара низаглар.

   
       Милләтара багланышларны үстерү – заман таләпләренең иң мөһиме. Шул сәбәпле.Белем бирү системасын үзгәртеп кору чорында милли үзаңның үсеше аша дөньяви һәм гомумкешелек кыйммәтләреннән милли үзенчәлеккә юнәлгән караш булдыру бик мөһим. Бу мәсьәләне хәл итү өчен поликультуралы (күп мәдәниятле) тәрбия бирү бик актуаль.

    Поликультуралы тәрбия бирү мәктәпләрдә белем бирү белән беррәттән башкарылырга тиеш.Укучылар ике яки берничә милләтнең мәдәниятләре үрнәкләре нигезендә белем- күнекмәләргә ия булалар. Кешелекнең иң зур байлыгын милләтләр тәшкил итә, һәр милләт үз теле, тарихы, мәдәнияте белән яшәешне бизи, баета, һәм үзе дә башка халыклар белән аралашып үсә, алга китә.

    Поликультуралы тәрбиянең төп максатлары булып, укучыда  үз милләтенең мәдәниятына уңай караш булдыру; башка халыкларның мәдәнияты һәм тарихына хөрмәт хисе тәрбияләү; башка мәдәниятлар белән аралашу даирәсе булдыру тора.

     К.Д.Ушинский язганча: “У каждого народа своя система воспитания». Бөек педагогның фикерләре хәзерге чорга да бик туры килә, чөнки тәрбия вакытында милли үзенчәлекләр, халыкның тормыш-көнкүреше, яшәеше зур роль уйный. Ләкин нинди ысуллар белән генә тәрбияләсәк тә, нәтиҗә бер булырга тиеш – үз милләтеңне чиксез ярату аша башка милләтләрне дә зурлау, хөрмәт итү. Үсеп килүче буынны тәрбияләү гаиләдә, балалар бакчасында, мәктәптә алып барыла. Күп еллар мәктәптә хезмәт иткән укытучы буларак, заман мәктәбенең төп бурычы -  үсеп килүче буынны , милли үзаңга нигезләнеп, гомумкешелек кыйммәтләре һәм дөнья мәдәнитяты нигезендә милләтара аралашуга тәрбияләү дип саныйм мин. Милләтара аралаша белү – башка милләтнең гореф-гадәтләрен, тарихын, мәдәниятын, телен хөрмәтләү, өйрәнү, аңларга теләү. Милләтара аралашуга поликультуралы тәрбия бирү китерә ала. Ә бу тәрбиянең зур өлеше мәктәптә  халыкларның яшәү урыннары, төп хезмәтләре, яшәешләре, телләре һәм халык авыз иҗаты үрнәкләре, сәнгате, рухи-әхлакый кыйммәтләрен өйрәнү аша башкарылырга тиеш.

     Телләр өйрәнү поликультуралы шәхес тәрбияләүдә алыштыргысыз әһәмияткә ия.  Туган телне башка телләр белән чагыштыру, өйрәнгән тел аша шул халык турында тарихи-мәдәни  мәгълүмат бирү укучыларда зур кызыксыну уята.

 Милләтара аралашу тәрбияләүдә сыйныфтан тыш чаралар дә зур урын алып тора. Мәсәлән, кышны озатканда рус халкының “Масленица» бәйрәме , озак та үтми, төрки халыкларның язны каршы алу бәйрәме – “Нәүрүз” уздырыла. Бу бәйрәмнәрдә укучылар, нинди милләттән булуларына карамастан, рәхәтләнеп уйныйлар, бәйгеләрдә катанашалар, коймак  һәм “карга боткасы “ ашыйлар.

     Поликультуралы шәхес тәрбияләү – мөһим һәм бик үзенчәлекле процесс. Бу процесста педагог шәхесе әһәмиятле урын алып тора. Милләтара аралашу тәрбиләүдә педагогның шәхси рухи-әхлакый культурасы укучылар өчен үрнәк булып торырга тиеш.

